
GOVOR  

GENERALNOG SEKRETARA VIJEĆA ZA REGIONALNU SARADNJU GDIN.  

HIDE BIŠČEVIĆA  

FORUM MINISTARA ZDRAVSTVA: ZDRAVLJE U SVIM POLITIKAMA  

13. OKTOBAR 2011. GODINE, BANJA LUKA 

Ekselencije, dame i gospodo,    

 Veliko mi je zadovoljstvo da Vam se obratim na trećem Forumu ministara 

zdravstva iz Jugoistočne Evrope. Veoma nam je drago da smo se sastali ovdje u 

Banja Luci da zajedno razgovaramo o prethodnim aktivnostima i budućim 

mogućnostima Zdravstvene mreže Jugoistočne Evrope.    

 Uvjeren sam da vam u ovom veoma važnom domenu naših društava Vijeće za 

regionalnu saradnju (RCC) može pružiti značajnu podršku i pomoć, s obzirom da 

mi djelujemo kao glavno središte za promociju regionalne saradnje u regionu.  

 Naš mandat i naš cilj je da pružimo podršku ekonomskom i društvenom razvoju i 

ukupnom napretku evropskih i evro-atlantskih integracija u regionu.  

 Vijeće ima važnu stratešku ulogu u promociji regionalne saradnje u JIE pri čemu 

se pažnja posvećuje aktivnostima okrenutim ka rezultatima gdje se može 

optimizirati dodana vrijednost.   

 Zdravstvena mreža JIE, koja se sada nalazi u drugoj deceniji svog rada, predstavlja 

veoma važan mehanizam regionalne saradnje na polju javnog zdravlja gdje se 

uspiješno provode brojni i različiti projekti sa konkretnim rezultatima vezanim za 

mentalno zdravlje, nezarazne bolesti, sigurnost hrane i ishranu, sigurnost krvi, 

kontrolu duhanskih proizvoda, informacione sisteme, zdravlje porodilja i 

novorođenčadi, službe javnog zdravstva i zdravstvene sisteme.    

 U našem regionu već postoji puno prepoznavanje neophodnosti rješavanja potreba 

javnog zdravstva kao važnog segmenta socijalne stabilnosti i ekonomskog razvoja. 

Za pohvalu je činjenica da je uspostavljeno snažno partnerstvo u radu između 

zemalja Jugoistočne Evrope, donatora i međunarodnih organizacija. Rezultati i 

aktivnosti Zdravstvene mreže JIE dali su veoma dobar primjer za regionalnu 

saradnju u drugim oblastima društvenog razvoja, ali i šire.   

 Sve zemlje regiona su tokom protekle decenije sazrele i dostigle fazu u kojoj se 

sada saradnja koju predvodi region smatra važnim instrumentom razvoja i 

napretka. Zemlje sada prepoznaju odgovornost i sposobne su da same vode 

regionalnu saradnju.  

 Što se tiče saradnje u oblasti javnog zdravstva, region je poduzeo konkretne 

korake od kojih ću ja istaći dva glavna: uspostavljanje stalnog Sekretarijata Mreže 

u Skoplju, kao i formiranje regionalnih centara za razvoj zdravstva u većini 

zemalja članica. Sekretarijat pruža i predstavlja glavno središte za koordinaciju i 

podršku aktivnostima Zdravstvene mreže i traži nepokolebljivu podršku od 

zemalja članica, kao i međunarodnih partnera. Sporazum o formiranju regionalnih 

centara za razvoj zdravstva doprinosi i transformaciji ranijih regionalnih projekata 

u dugoročne zdravstvene programe i centre izvrsnosti.  

 Zdravstvena mreža Jugoistočne Evrope sa solidne pozicije gleda na budućnost. To 

potvrđuju i glavni rezultati ostvareni tokom prethodne decenije koji su dobili 

podršku u smislu političke potpore i snažne nacionalne i međunarodne tehničke 

ekspertize. Osim toga, Memorandum o razumijevanju o budućnosti Zdravstvene 

mreže Jugoistočne Evrope i regionalna saradnja u oblasti javnog zdravstva pružaju 

čvrstu osnovu i opredjeljenost da se kroz ponovno isticanje vizije, ciljeva i 

principa Zdravstvene mreže JIE, ali i definiranjem pojedinosti njenog budućeg 

članstva, organizacione strukture, te administrativnih, tehničkih i finansijskih 

odredbi radi na održavanju regionalne saradnje na razvoju zdravstva.   

 Sekretarijat Vijeća za regionalnu saradnju je od svog osnivanja smatrao da je 

njegov prioritet da radi na razvoju snažnih radnih odnosa sa skoro 50 regionalnih 

inicijativa i radnih grupa u Jugoistočnoj Evropi. Ovo jasno govori o izraženoj 

potrebi regiona za regionalnim strukturama kojima se može doprinijeti ubrzanju 

reformi, razmjeni znanja i dobrih praksi, rješavanju horizontalnih ili međudržavnih 

problema i snaženju regionalne komponente evropskih i evro-atlantskih 

integracija.   

 Vijeće za regionalnu saradnju ima široku regionalnu perspektivu i tako pruža 

platformu za koordinaciju i informiranje regionalnih inicijativa, a istovremeno i 

sebe izgrađuje kao sagovornika sa međunarodnom zajednicom. U tom kontekstu, 

ali i u svjetlu tematike ovog foruma, jačanje veza zdravstvenih politika sa 

politikama drugih sektora predstavlja važan izazov i mogućnost. Nadamo se da je 

u tom smislu učešće regionalnih inicijativa poput Elektronske Jugoistočne Evrope, 

Centra za razvoj e-uprave ili Regionalnog centra za okoliš na današnjem forumu 

dobar početak i da će utrti put snažnijoj saradnji i sa drugim relevantnim 

regionalnim inicijativama. 

 S obzirom da naš region svim snagama teži pristupanju EU, važno je da se naši 

regionalni napori usklade sa evropskim strategijama. U kontekstu utvrđivanja 

dugoročne vizije i puta razvoja, aktivnosti naših regionalnih inicijativa moraju 

doprinijeti ozbiljnijem, održivom i uključujućem rastu. Smanjenje siromaštva, 

zdravlje i sigurnost na radu, razvoj inovacija i digitalizacije, bolje korištenje 

resursa i zaštita okoliša predstavljaju ključne oblasti sa kojima se aktivnosti 

regionalne saradnje na javnom zdravstvu mogu povezati. Sekretarijat Vijeća za 

regionalnu saradnju započeo je sa razgovorima u regionu na temu strategije 

Evropa 2020 i Zapadni Balkan i može djelovati kao platforma za unaprjeđenje 

ovog plana i jačanje saradnje sa drugim relevantnim sektorima. Nova evropska 

zdravstvena politika Svjetske zdravstvene organizacije, Zdravlje 2020, također bi 

trebala da djeluje kao važna referentna strategija politika za naš region.   

 Vijeće za regionalnu saradnju aktivno učestvuje na sastancima Zdravstvene mreže 

Jugoistočne Evrope kojoj kontinuirano pruža političku, pravnu i promotivnu 

podršku. Memorandum o razumijevanju o saradnji Sekretarijata Vijeća i 

Zdravstvene mreže JIE, sklopljen 2009. godine, određuje jasnu platformu za 

jačanje našeg odnosa.    

 Vijeće će nastaviti da podržava aktivnosti Zdravstvene mreže JIE, da i dalje vrši 

ulogu koordinacije i povezivanja sa drugim relevantnim inicijativama, te da 

aktivno zagovara finansiranje utvrđenih potreba regionalnih projekata.  

Hvala! 


